Thema: Diolchgarwch
Mae croeso i chi addasu’r gwasanaeth ar gyfer eich ardal/plant, dim ond i chi gadw at y brif neges, sef diolch i Dduw. Dw i ddim wedi rhannu’r gwaith i mewn i ddarnau penodol, felly mae croeso i chi ei rannu ar gyfer eich darllenwyr a gadael i’r plant siarad yn eu tafodiaith naturiol.

Adnoddau: 
· Bugail: cap pig, ffon fugail

· Ffermwr: welingtons, cap, dillad addas

· Casglwr ffrwythau: basged yn llawn ffrwythau (llenwch waelod y fasged gyda phapur newydd, a rhoi’r ffrwythau ar y top)

· Gweithiwr yn y ffatri fwyd: dillad gwyn, rhwyd wallt ar ei ben/ei phen

· Siopwr: tabard streipïog, neu ffedog gyda bathodyn yn enwi’r siop

· Mam/Dad: bagiau siopa llawn

Mae Duw wedi addo yn Genesis, llyfr cynta’r Beibl, y bydd oerni a gwres, haf a gaeaf, dydd a nos tra bydd y ddaear yn bod. Mae Duw yn dweud y bydd amser i hau ac amser i fedi’r cynhaeaf. Mae’r Beibl yn dweud bod amser penodol i bopeth sy'n digwydd yn y byd:  “Amser i gael eich geni ac amser i farw, Amser i blannu ac amser i godi beth blannwyd.”
Ar adeg diolchgarwch dyn ni’n diolch i Dduw am y cynhaeaf. Dyn ni’n cael cyfle i ddiolch am y gwynt a’r glaw, yr haul â’i wres, am dir ffrwythlon, ac am y bobl sy’n gweithio’n galed i baratoi’r cyfan. 
Gweddïwn: Ein Tad, Ti sydd wedi creu y byd. Ti wnaeth yr haul, y lleuad a’r sêr. Ti wnaeth y moroedd a’r afonydd. Ti sydd wedi creu pob creadur byw. Ein Tad, Ti sydd wedi paratoi pob llysieuyn ar ein cyfer. Diolch i Ti O Dduw am dy holl roddion, ac am dy fyd bendigedig.                                                                                     Maddau i ni nad ydyn ni’n gofalu am ein byd fel dylen ni. Maddau i ni am y sbwriel sy’n y caeau ac yn sownd i’r llwyni. Maddau i ni am y llygredd sy’n y môr. Maddau i ni am wrthod roi arian i helpu’r tlodion. Helpa ni i fod yn fwy gofalus o’n byd ac yn fwy parod i roi.                                                                                          Derbyn ein diolch nawr, wrth i ni ddathlu y cynhaeaf. Diolchwn i Ti am bob peth da, Amen.

Cân: Rhoi, Rhoi, Rhoi (Penillion 1+4) Caneuon Ffydd 872
Beth am i ni gyfarfod rhai o’ r pobl sy’n helpu i baratoi bwyd ar ein cyfer.

Bugail: Fi ydy’r bugail. Dw i’n edrych ar ôl y defaid a’r ŵyn. Dw i allan ar y mynydd neu yn y caeau ddydd a nos ar adeg geni’r ŵyn bach. Dw i’n gofalu am y defaid, dw i’n eu cyfri a gwneud yn siŵr bod dim un yn mynd ar goll. Pan fydd dafad yn marw wrth eni oen dw i’n ffeindio mam newydd i’r oen bach neu dw i’n mynd a’r oen adre a’i fwydo yn y tŷ. Dw i’n gwneud yn siŵr bod y defaid yn cael eu cneifio cyn y tywydd poeth. Dw i’n gwerthu’r cig a’r gwlân i’r siopau.

Ffermwr: Fi ydy’r ffermwr. Dw i’n paratoi’r tir ar gyfer plannu. Dw i allan yn gyrru’r tractor am oriau, a wedyn dw i’n plannu hadau. Weithiau dw i’n tyfu tatws neu foron. Dro allan dw i’n tyfu ŷd neu wenith. Dw i’n gwerthu’r cnydau i’r siopau. Mae rhai ffermwyr yn cadw gwartheg godro, a nhw sy’n gwneud yn siŵr bod na lefrith yn y siopau.
Casglwr ffrwythau: Fi ydy’r casglwr ffrwythau. Mae pigo ffrwythau yn gallu bod yn waith trwm. Mae bananas yn cael eu torri o’r coed mewn sypiau mawr sy’n anodd i’w cario. Mae rhaid bod yn ofalus wrth gasglu afalau neu mi fyddan nhw’n cleisio a throi’n ddu. Wrth gasglu mwyar duon mae’n hawdd cael eich pigo gan ddrain. Dw i’n gwerthu’r ffrwythau i’r siopau.

Gweithiwr yn y ffatri: Dw i’n gweithio yn y ffatri fwyd. Dyn ni’n cael y tatws a’r moron, yr afalau a’r bananas, y cig a’r gwlân ac yn eu defnyddio i wneud pethau eraill. Weithiau mae’r ffatri’n torri’r tatws i mewn i chips, sy’n cael eu rhewi’n barod ar gyfer yr oergell. Dro arall dyn ni’n defnyddio’r tatws neu’r moron i wneud pastai sy’n cael eu pacio mewn bocsys cyn cyrraedd silffoedd y siopai. Dro arall mae’r ffatri’n troi gwlân y ddafad i mewn i ddillad smart sy’n cyrraedd (enw siop addas) er mwyn i chi gael dillad newydd.
Siopwr: Mae na filoedd o bobl fel fi yn gweithio yn y siopau. Mae rhai ohonyn ni’n gyrru’r loriau sy’n symud y bwyd o le i le. Mae na rai yn gweithio yng nghefn y siop yn gwagio’r loriau. Mae na lawer ohonon ni’n gweithio yn y siopau yn rhoi popeth ar y silffoedd ac yn cymryd arian wrth y til.
Mam/Dad: Mae rhan fwyaf o bawb fel fi. Dw i’n gorfod siopa yn aml iawn i fwydo fy nheulu. Mae fy magiau i’n llawn. Mae gen i datws a moron, ffa pob a chips, cyw iâr a broccoli, tiwna a letys, tomatos a ham...mae fy rhestr siopa yn un hir bob wythnos. Mae’n rhaid i mi brynu bwyd i gadw fy nheulu’n fyw.
Cân: Braf yw bwyta, Glas Glas Blaned
Diolchwn yr adeg yma o’r flwyddyn am y bugail a’r ffermwr, y casglwyr ffrwythau a’r holl weithwyr yn y ffatrïoedd bwyd. Diolchwn am y siopwyr a phawb sydd wrthi o ddydd i ddydd yn gwneud yn siŵr bod digon o fwyd i’w gael i’n cadw ni’n fyw. Diolchwn am ein rhieni, diolchwn eu bod yn siopa a choginio ar ein cyfer.
Diolchwn yn fwy na dim i Dduw am wneud i’r haul dywynnu a’r glaw i ddisgyn. Diolchwn am y cynhaeaf, a’r holl fwyd blasus dyn ni’n fwynhau. Diolchwn bod Duw yn gyrru’r oerni a’r gwres, yr Haf a’r Gaeaf yn union fel oedd o wedi addo. 
Tra dyn ni’n diolch am y cynhaeaf mae na eraill yn dioddef o newyn a syched, o galedi ac effeithiau rhyfel. Am beth mae nhw’n diolch?

Mae na filiynau a miliynau o bobl yn Affrica yn diolch am Iesu Grist. Mae nhw wedi clywed y neges am Fab Duw a mae nhw’n dathlu. Er nad oes ganddyn nhw gymaint o fwyd â ni, mae nhw’n ddiolchgar am eu bywydau.
Mae nhw’n ddiolchgar am gael clywed y neges bod Mab Duw yn eu caru a bod bywyd gwell i’w gael. Mae nhw’n diolch am pob rhodd fach sy’n cael ei roi iddyn nhw – bocs esgidiau yn llawn o anrhegion; dillad glân; arian sy’n cael ei roi gan elusennau i brynu geifr a hadau, peiriannau gwnïo ac offer meddygol. 

Yng nghanol ein dathlu a’n diolch, dylen ni gofio ein bod ni yma i helpu eraill. Gofynnodd un dyn i Iesu, Pwy yw fy nghymydog? Atebodd Iesu drwy esbonio bod pawb sydd mewn angen yn gymydog i ni. Ein gwaith ni ydy diolch i Dduw am ei haelioni a diolch ein bod ni’n gallu helpu eraill.

Cân: Unrhyw gan addas ar y thema diolch e.e.  Diolch, Diolch, Iesu (penillion 1,4,5,) Caneuon Ffydd 147;  Diolch (dewis rhai penillion) Caneuon Ffydd 125; Jubilate, Caneuon Ffydd 58

